Þjóð í hafti II?

Þegar tollar lækka skjóta tæknilegar viðskiptahindranir upp úfnum kollinum

Alþjóðaviðskiptastofnunin (WTO) hefur það meginhlutverk að auka gagnkvæmt frelsi í viðskiptum á milli ríkja. Upphaflega snerist samstarfið aðallega um tollalækkanir í vöruviðskiptum og afnám innflutningskvóta og útflutningsstyrkja. Á undanförnum árum hefur samstarfið dýpkað og breikkað þannig að einnig er fjallað um þjónustuviðskipti, hugverkarétt og ýmiskonar tæknilegar viðskiptahindranir sem hafa sömu eða svipuð áhrif og tollar. Ein af ástæðunum er sú að eftir því sem betri árangur hefur náðst í lækkun tolla ýmist í beinum viðræðum á milli ríkja, í svæðisbundinni samvinnu eða á heimsvísu hafa ýmiskonar aðrar og hugvitsamlegri viðskiptahindranir skotið upp úfnum kollinum. Í mörgum tilvikum eru á ferðinni reglur um innflutning sem kunna að vera eðlilegar og skynsamlegar en eru stundum notaðar – eða öllu heldur misnotaðar – til að vernda innlenda framleiðendur á kostnað neytenda. Í þessum hópi eru reglur um heilbrigði dýra og plantna, en í skjóli þeirra bannaði landbúnaðarráðherra nýverið innflutning á nautakjöti frá Suður-Argentínu þrátt fyrir að fyrir liggi  faglegt mat um heilbrigði kjötsins.

Heimstollar úr 40% í 5%

Eftir átta samningalotur í GATT og síðar WTO  frá lokum seinni heimstyrjaldarinnar er áætlað að meðaltollar á heimsmælikvarða hafi lækkað úr 40% í 5%. Í iðnríkjunum er engir eða hverfandi tollar á tækjum og tólum og yfirleitt litlir tollar á flestu vörum utan landbúnaðarafurða. Í þróunarlöndunum eru mun hærri tollar og til að mynda er áætlað að þróunarríkin greiði sjálf um 80 milljarðar bandaríkjadala árlega í tolla vegna viðskipta sín á milli. Mótorinn á bakvið lækkun tolla er sú sannfæring – eða öllu heldur vissa – að frjáls viðskipti auki umfang viðskipta, ýti undir hagvöxt og bæti lífskjör um heim allan. Tvennt hefur vegið þyngst í þeim gríðarlega árangri sem náðst hefur: Annars vegar reglan um jafnræði þar sem öll aðildarríki WTO standa jafnfætis á erlendum mörkuðum og ekki er gert upp á milli erlendra og innlendra framleiðenda. Hins vegar reglan um gagnkvæmni, sem felur í sér að til að njóta betri viðskiptakjara á erlendum mörkuðum þurfa ríki að tryggja öðrum betri kjör á sínum eigin mörkuðum.

Fjölbreytt flóra viðskiptahindrana

Þegar ríki taka á sig gagnkvæmar skuldbindingar um að lækka tolla minnkar sú vernd sem innlendir framleiðendur njóta. Neytendur og samfélagið í heild hagnast af auknu vöruúrvali og lægra verði og möguleikar samkeppnishæfra fyrirtækja til að flytja út framleiðslu sína aukast. Hins vegar kreppir að innlendri framleiðslu sem ekki er samkeppnishæf á heimsmarkaði og þrýstingur eykst á stjórnmálamönnum að koma í veg fyrir eða takmarka innflutning með öðrum ráðum en beinum tollum. Ein aðferð til að takmarka innflutning er að setja magntakmarkanir, tollkvóta eða takmarka þau tímabil sem leyft er að flytja vöruna inn. Þetta eru allt aðferðir sem íslenskar grænmetisætur þekkja vel! Stjórnvöld gera sér stundum að leik að hafa pappírsvinnu flókna og tímafreka til þess að fæla innflytjendur frá eða setja kröfur um upprunavottorð sem erfitt eða ómögulegt er að uppfylla. Önnur leið til að takmarka viðskiptafrelsi er að gera kröfu um að erlendi framleiðandinn selji vörur sínar ekki undir ákveðnu verði. Þetta er e.t.v. furðulegasta form verndar, þar sem kaupandinn er í raun að krefjast þess að fá að borga meira fyrir vöruna. Þessu ráði beitir til dæmis Evrópusambandið (ESB) gagnvart norskum laxframleiðendum til að vernda óhagkvæma framleiðslu í Skotlandi. Enn önnur leið, sem þróunarríkin finna fyrir í vaxandi mæli, er að setja strangar heilbrigðisreglur. Í mörgum tilvikum eru þessar reglur eðlileg vernd fyrir neytendur en oft vakna grunsemdir um að þeim sé beitt til þess að koma í veg fyrir eðlileg viðskipti.

Þjóð í hafti II?
Landbúnaðarráðherra, beitti fyrir sig reglum um heilbrigði dýra og plantna þegar hann bannaði á dögunum innflutning á frosnum nautalundum frá Argentínu á þeim forsendum að hætta væri á gin- og klaufaveiki. Landlæknir hafði gefið grænt ljós á innflutninginn, enda geti enginn þeirra sjúkdóma sem fundist hafa í nautgripum í Argentínu borist með frosnum úrbeinuðum nautalundum, hvorki í menn né búfénað, skv. gögnum alþjóðadýraheilbrigðismálastofnunarinnar (OIE). Því vakna eðlilega grunnsemdir um að í raun sé um viðskiptahindranir að ræða. Í umsögninni yfirdýralæknis segir: "Út frá núverandi sjúkdómastöðu Argentínu, og ekki síst þeirri staðreynd að gin- og klaufaveiki varð síðast vart í landinu í október 2003, og því að viðurkennt er á alþjóðavettvangi að svæðið sunnan 42. breiddargráðu í Argentínu er laust við gin- og klaufaveiki án bólusetningar [er mælt með] að innflutningur úrbeinaðra nautalunda frá þessu svæði Argentínu verði heimilaður." Landbúnaðarráðherra sagði í viðtali við Morgunblaðið að „ Argentína er okkur mjög fjarlægt land sem við vitum ekki mikið um“ og á Stöð 2 að hann vilji ekki skipta landinu í tvennt. Argentína er áttunda stærsta land í heimi og benda má á að það er um það bil jafn langt frá nyrsta hluta landsins til þess syðsta, og frá Danmörku til Alsír. Reglur WTO eru afdráttarlausar um skiptingu landa í svæði, en skv. 6. grein samnings um heilbrigði dýra og plantna ber ríkjum skylda til að „…viðurkenna að svæði innan annarra ríkja geti verið örugg uppspretta innflutnings á matvælum og afurðum dýra og plantna í stað þess að byggja skilmála sína eingöngu á landamærum viðkomandi ríkja (lausleg þýðing)“. Ísland er ekki eina ríkið sem er á gráu svæði gagnvart beitingu 6. greinar en til að mynda kvartar ESB undan því að ýmis ríki líti á sambandið sem eina heild gagnvart gin- og klaufaveiki jafnvel þó sjúkdómsins hafi aldrei verið vart í sumum aðildarríkjanna. Hins vegar er spurning hvort Ísland, sem treystir meira á útflutning en flest önnur ríki í heiminum, vilji liggja undir grun um að beita viðskiptahindrunum. Lítil ríki sem eiga mikil alþjóðaviðskipti, eins og Ísland, treysta á að alþjóðaviðskipti fari eftir reglum og gangi eðlilega og greiðlega fyrir sig.

